John James cyf. Bethan Clement

Y SAMARIAD TRUGAROG

Luc 10:25 - 37

1. Pwy ydy fy nghymydog?

Dyma’r cwestiwn sbardunodd y stori am y Samariad Trugarog.  Yn gyntaf, gadewch i ni edrych ar

· cyd-destun y stori:  Dywedodd Iesu’r stori yn ateb i gwestiwn oddi wrth arbenigwr yn y gyfraith.  Roedd e wedi gofyn i Iesu sut basai e’n gallu cael bywyd tragwyddol.  Roedd e’n gwestiwn da, cwestiwn pwysig, ond roedd ei gymhelliad dros ofyn y cwestiwn yn anghywir.  Roedd e’n ceisio profi Iesu.  I gael yr ateb, cyfeiriodd Iesu fe at ei gyfraith ei hun.  Roedd y cyfreithiwr yn amlwg yn gwybod y gyfraith yn dda a dyfynnodd e’r ddau brif orchymyn o Deuteronomium 6:4 a Lefiticus 19:18.  Gweler Marc 12: 30 – 31.
Wrth sylweddoli bod ei fethiant i gadw’r gyfraith ar fin dod yn amlwg i bawb, gofynnodd gwestiwn arall a oedd yn achosi llawer o ddadlau ymhlith arbenigwyr y gyfraith.  ‘Pwy ydy fy nghymydog?’  Roedd gan yr Iddewon ddealltwriaeth gyfyng o’r gair – iddyn nhw, Iddew arall oedd e, er bod y gyfraith yr un mor glir ar sut y dylen nhw drin dieithriaid, Lefiticus 19:38.  Felly, wrth ddweud y ddameg nesaf, trodd Iesu ddadl gyfreithiol am ddiffiniad geiriau yn fater pwysicach, sef perthynas.

· lleoliad y stori:  Basai’r lleoliad yn gyfarwydd iawn i wrandawyr Iesu.  Roedd y ffordd anial hon rhwng Jerwsalem a Jericho yn syrthio 3,600 troedfedd yn yr 17 milltir.  Roedd yn droellog, ac roedd creigiau o boptu iddi.  Hefyd, roedd ogofau yno oedd yn cael eu defnyddio yn aml fel cuddfannau gan ladron oedd yn ymosod ar deithwyr.  Doedd teithio heb gwmni ar hyd y ffordd hon ddim yn beth doeth i’w wneud – roedd gwneud hynny’n gofyn am drwbl.  Roedd y math o beth sy’n cael ei ddisgrifio yn y stori yn digwydd yma’n aml.

· y stori:  Mae’r stori ei hun yn troi o gwmpas un dyn druan wnaeth ddiodde ar y ffordd enwog honno o Jerwsalem i Jerico ac agweddau amrywiol y cymeriadau eraill tuag ato.

· I’r arbenigwr yn y gyfraith, roedd yn destun dadl.

· I’r lladron roedd yn rhywbeth i’w ecsbloetio.

· I’r Offeiriad, roedd yn rhywbeth i’w osgoi, achos os oedd y dyn wedi marw, basai e’n cael ei ystyried yn aflan ac yn anaddas i wasanaethu yn y Deml.

· I’r Lefiad, roedd yn rhywbeth oedd yn ennyn chwilfrydedd, ond doedd e ddim yn ddigon pwysig i’w rwystro ar ei ffordd i’r deml.

· I’r Samariad, roedd yn ddyn meidrol oedd yn haeddu cael cariad a thosturi.  Eto, hwn oedd y person lleia tebygol i boeni oherwydd yr elyniaeth rhwng yr Iddewon a’r Samariaid.

Wrth i ni ystyried y ddameg, gallen ni ofyn i ni’n hunain p’un o’r cymeriadau sy fwya tebyg i ni.  Mae siwr o fod yn wir ein bod wedi bod yn debyg i bob un ohonyn nhw, hyd yn oed y dioddefydd, ar ryw adeg.

2. Fi ydy’r cymydog?

Mae’r ddameg yn dangos yn glir yr ateb i’r cwestiwn ‘Pwy ydy fy nghymydog?’  Yr ateb ydy unrhyw un sy angen help, a’r gorchymyn ydy ‘Ewch a gwnewch chi yr un peth’.  Efallai mai’r cwestiwn ddylen ni ofyn i ni’n hunain ydy ‘Ydw i’n gymydog?’ neu ‘Pa fath o gymydog ydw i?’ i’r rhai hynny sy mewn angen.  Bob dydd, mae rhaid i ni i gyd benderfynu sut rydyn ni’n mynd i ymateb i gyfleoedd i fod yn Samariad Trugarog, er efallai ddim ar yr un raddfa â’r ddameg.  Mae’n rhy rhwydd i ni wneud esgusodion dros wneud rhywbeth neu beidio gwneud rhywbeth.

Heddiw, pan mae’r teledu neu’r cyfryngau yn dod â lluniau graffig o anghenion y byd i’n sylw, mae’n hawdd siarad am broblem newyn, neu AIDS, ac efallai bydd maint y broblem yn ein dychryn.  Rydyn ni’n teimlo’n analluog i wneud unrhyw beth, ac mae hyn yn tynnu’r min oddi ar ein cyfrifoldeb, ac yn y diwedd dydyn ni ddim yn gwneud unrhyw beth.  Yn ein ffordd ein hunain, rydyn ni hefyd yn osgoi’r her, ac yn gwthio’r broblem o’r neilltu drwy ddiffodd y teledu.

Gwelodd y Samariad y broblem ac ymatebodd iddi, tra bod y dynion crefyddol yn poeni mwy am ddyletswyddau Eglwysig.  Fel Cristnogion, tybed ydyn ni mor brysur yn trafod problemau cymdeithasol a beth sy angen i ni ei wneud, fel ein bod mewn gwirionedd yn ‘mynd heibio’ gan adael i bobl sy ddim yn Gristnogion ddangos y tosturi rydyn ni’n ei broffesu?

Felly, wrth i ni ystyried y ddameg gyfarwydd yma, gadewch i ni adael i’r cwestiwn yn y stori, ‘pwy oedd yn gymydog?’ a’r ateb, ‘yr un a ddangosodd drugaredd’ (adnodau 36 – 37) ein herio ni o’r newydd ynglŷn â’n dyletswyddau i’r rhai mewn angen, pwy bynnag ydyn nhw a ble bynnag y bôn nhw.  Gadewch i ni gael ein herio hefyd ynglŷn â’r rhagfarnau sy mor aml y tu ôl i’n hymateb i wahanol sefyllfaoedd.

Cwestiynau ar gyfer trafodaeth:

1. Dychmygwch eich bod yn dod o hyd i berson yn gorwedd ar y palmant.  Sut basech chi’n ymateb?  Byddwch yn onest.  Beth fasai’n gallu dylanwadu ar eich penderfyniad i wneud rhywbeth neu beidio?  Trafodwch a rhannwch eich profiadau.

2. Meddyliwch am gyfnod pan oeddech chi’n teimlo’n unig, yn ynysig, yn ofnus, neu fel pe bai neb yn poeni amdanoch chi.  Beth oeddech chi’n ysu amdano gan bobl eraill?

3. Fel grŵp, ceisiwch ailadrodd y ddameg gan ddefnyddio’ch cymuned leol eich hun a chymeriadau modern.  Ydy hyn yn ddefnyddiol wrth gymhwyso’r ddameg i’ch bywyd chi?

4. Beth ydy’r esgusodion rydyn ni’n eu gwneud am droi’r llygad dall i’r anghenion sy o’n cwmpas ni?  Ewch ar daith ddychmygol o’ch ardal, edrychwch ar anghenion y cymdogion yn y gymuned.  Beth ydyn ni fel Eglwys yn ei wneud ynglŷn â’r pethau hyn?

5. Roedd y Samariad Trugarog wedi trugarhau wrth un o ddiwylliant arall.  Sut allwn ni wneud yr un peth?

